




Tərtib edən və not şifrələnmələrinin müəllifi:  Telman Qəniyev 
      Sənətşünaslıq üzrə fəlsəfə doktoru, dosent

Redaktor:      Firəngiz Əlizadə 
      Azərbaycan Respublikasının Xalq artisti, professor

Rəyçilər:      Sərdar Fərəcov 
      bəstəkar, Əməkdar incəsənət xadimi 
          
      Səadət Təhmirazqızı
      Sənətşünaslıq üzrə fəlsəfə doktoru 

Korrektor:      Afaq Qəniyeva
      Sənətşünaslıq üzrə fəlsəfə doktoru

Təsniflərin tonallıqları və səs diapazonu müəllifin özünün, həmçinin digər xanəndə və müğənnilərin orijinal ifa-
sından nota alınmışdır. Hər bir ifaçı bu mahnıları öz səs diapazonuna uyğunlaşdıraraq ifa edə bilər. Nəşrdə bəzi 
mahnıların mətnləri müəllifin istifadə etdiyi şəkildə verildiyi üçün orijinaldan fərqlənir.



3

ÖN SÖZ
Təsnif – Azərbaycan şifahi ənənəli professional musiqisinin vokal-instrumental janrlarından biridir. Təsniflər 

melodik baxımdan lirik, bəzən də oynaq xarakterli, tamamlanmış formaya malik bitgin əsərlərdir. Onlar həm 
muğam dəstgahlarının daxilində, həm də müstəqil şəkildə ifa olunur. 

Muğam ifaçılığında təsniflərin mühüm əhəmiyyəti var. Belə ki, təsnif muğamın bədii emosional təsir gücünü 
artırır, muğam şöbələri arasında həm təzad, həm də bağlayıcı rol oynayır, muğamda metroritmik cəhətdən müəy-
yən ciddilik yaradır. 

Təsniflər muğam dəstgahlarındakı yerinə görə də fərqlidir. Dəstgahın əvvəlində ifa olunan təsnif “Bərdaşt” və 
ya “Mayə” funksiyası daşıyaraq muğamda “rəng” və “dəraməd” əhəmiyyəti kəsb edə bilər. Dəstgahda şöbələr arası 
oxunan təsniflər isə həmin muğamın şöbələrinin əsas musiqi məzmununu və məqam xüsusiyyətlərini özündə 
ehtiva edir. 

Muğam sənəti ilə sıx bağlı olduğuna görə təsniflər öz mətninin məzmunu ilə deyil, tərkibinə daxil olduğu 
dəstgahın və onun şöbələrinin adı ilə adlandırılır. Məsələn, “Rast” dəstgahında ifa olunan təsniflər muğamın və 
onun hissələrinin adına uyğun “Rast təsnifi”, “Vilayəti təsnifi”, “Əraq təsnifi” və bu kimi formada adlandırılır. 
Çox vaxt isə təsniflər aid olduğu muğamın adı ilə – “Şur təsnifi”, “Segah təsnifi” adlandırılır.

Xanəndələr tərəfindən təsniflərin müstəqil şəkildə ifası da geniş yayılıb. Lakin müstəqil formada ifa olunsa da 
o, muğamın ayrılmaz bir hissəsi kimi təqdim edilir. Belə ki, müstəqil oxunan təsnifin ya əvvəlində, ya da orta 
hissəsində aid olduğu muğamın bir neçə şöbəsinin musiqi xüsusiyyətləri cəmləşir.

Təsniflərin poetik dili çox zəngindir. Mətn klassik poeziya nümunələrindən – qəzəl, müxəmməs, müsəddəs və 
bu kimi janrlarla yanaşı, həm də qoşma, bayatı, gəraylı və digər lirik şeir formalarından ibarət olur. Bədii məz-
mun baxımından təsniflərin poetik mövzusu əsasən lirik – məhəbbət hisslərini, gözəlliyi, vətəni, bir sözlə sevgi 
dolu duyğuları tərənnüm edir. 

Təsniflərin meydana gəlməsində yaradıcı xanəndələrin mühüm xidmətləri var. Təsnif bəstələyən sənətkar 
muğama dərindən bələd olmalıdır. Bu, təsnif janrının xarakterik xüsusiyyətlərindəndir. Azərbaycan muğam ifa-
çılığı tarixində adı hörmətlə çəkilən Keçəçioğlu Məhəmməd, Məşədi Məhəmməd Fərzəliyev, Ələsgər Abdullayev, 
Cabbar Qaryağdıoğlu, Seyid Şuşinski, Xan Şuşinski kimi unudulmaz sənətkarlarımız mahir ifaçı olmaqla bərabər 
neçə-neçə təsniflərin də müəllifidirlər. Sonralar bu cəhət digər xanəndələrin, xüsusən Əlibaba Məmmədov, Əbül-
fət Əliyev, Qulu Əsgərov, Hacıbaba Hüseynov, Arif Babayev və Canəli Əkbərovun yaradıcılığında da davam etdirildi 
və onların bəstəsi olan yeni təsniflər yarandı. Xanəndələrlə yanaşı bir sıra instrumental ifaçılar – Əhsən Dadaşov, 
Əhməd Bakıxanov, Habil Əliyev kimi sənətkarlar da təsniflər qoşublar. 

Təsnif janrı xalq musiqisinin inkişafına, xüsusən də xalq mahnılarının yaranıb formalaşmasına mühüm 
təkan vermişdir. Bir çox təsniflərdən bəstəkarlarımız öz əsərlərində istifadə etmişlər. Dahi bəstəkarımız Üzeyir 
Hacıbəylinin “Leyli və Məcnun” operasında, Fikrət Əmirovun “Şur” və “Kürd ovşarı” simfonik muğamlarında, 
“Azərbaycan kapriççiosu”nda, Səid Rüstəmovun “Durna” musiqili komediyasında və digər bəstəkarların əsərlərin-
də təsniflərin istifadəsinə rast gəlinir.

Bu kitabda ustad sənətkar və xanəndə, Azərbaycan Respublikasının Xalq artisti, Azərbaycan Milli Konservatori-
yasının Fəxri professoru Əlibaba Məmmədovun bəstələdiyi təsniflər toplanıb. 

Əlibaba Məmmədovun təsniflərini dinləyəndə və onların not yazısını nəzərdən keçirəndə burada sözlə musiqi-
nin vəhdəti, melodik çalarların zənginliyi, ritmik xüsusiyyətlərin məzmunla bağlı ahəngdarlığı, müxtəlif tonallıq-
lara edilən modulyasiyalar və onların düzgün həlli kimi peşəkar musiqiyə xas olan cəhətlər diqqəti cəlb edir.

Gənc yaşlarından təsniflər bəstələyən xanəndənin ilk bəstəsi Məhəmməd Füzulinin qəzəlinə “Hümayun təsni-
fi” olub. Onun tələbə ikən bəstələdiyi “Müxalif təsnifi”ni (sözlər M. Füzulinindir) müəllimi, ustad xanəndə Seyid 
Şuşinski çox bəyənmiş və “Çahargah” dəstgahında bu təsnifi oxumağı tövsiyyə etmişdir.

Əlibaba Məmmədov Məhəmməd Füzuli, Seyid Əzim Şirvani, Əliağa Vahid, Süleyman Rüstəm, Hüseyn Arif, 
Ələmdar Mahir və digər şairlərin qəzəlləri, şeirləri ilə yanaşı, özünün müəllifi olduğu şeirlərə də təsniflər bəstələ-
yib. Bunlardan “Dilkəş təsnifi”ni (Yollarda qalıbdı gözüm), “Dəşti təsnifi”ni (Sənin eşqin məni gətirdi dilə), 
“Bəstənigar təsnifi”ni (Bülbüllər uçdu bağa) göstərmək olar.

Əlibaba Məmmədovun təsnifləri həm özünün, həm də digər xanəndələrin repertuarını zənginləşdirib. Şövkət 
Ələkbərova, Sara Qədimova, Rübabə Muradova, Tükəzban İsmayılova, İslam Rzayev, Əbülfət Əliyev, Səxavət Məm-
mədov, Məmmədbağır Bağırzadə, Süleyman Abdullayev, Zeynəb Xanlarova, Təhmiraz Şirinov, Zümrüd Məmmədo-
va, Feyruz Məmmədov, Könül Qəmbərova, Gülüstan Əliyeva və digər xanəndələr ustadın təsniflərini ifa ediblər. 
Xalq musiqisinin ayrılmaz bir hissəsi olan bu təsniflər bütün dövrlərdə ifaçılar tərəfindən sevilərək ifa olunur və 
dinləyicilərin könlünü oxşayır. 

Rast təsnifi 
Bənzərəm bülbülə, gülzari-vətəndə gülə sən

Rast təsnifi 
Bənzərəm bülbülə, gülzari-vətəndə gülə sən

Sözləri: Əliağa Vahid

Bənzərəm bülbülə, gülzari-vətəndə gülə sən,
Mən əgər ağlasam eşqində, gərək sən güləsən!
Nə qədər cövr eləsən, inciyən olmaz səndən,
Eşqi vardır sənə xəlqin, gözəlim, bir dənəsən.

Qısqanırlar sənə, ardınca güdürlər gecələr, -2
Gözlə ki, düşməyəsən boş yerə dildən-dilə sən! -4
Yaşının azlığına baxma, kamalın çoxdur, -2
Az zamanlarda gələrsən, gözəlim, hasilə sən. 

Naz ilə yol yerişin, sadəliyin xoşma gəlir,
Bir cəhət var ki, yaraşmır sənə kəmhövsələsən.
Vahidin dəhrdə divaneyi-eşq olmağına, -2
Etmə zəncir kimi zülfün üzə silsilə sən. -4

Rast təsnifi
Daim bu gözəllik o cəfapişədə qalmaz

Rast təsnifi
Daim bu gözəllik o cəfapişədə qalmaz

Sözləri: Əliağa Vahid

Daim bu gözəllik o cəfapişədə qalmaz, –2
Tünd olsa, axar qanı meyin-şişədə qalmaz. –2
Şirin sözün ol lalərüxün gər görə Fərhad, –2
Dağı çalar öz başına bir tişə də qalmaz.
Vahid, bu gözəldir ki, deyib Gəncəli Şövqi,
“Gül qönçədə, söz qəlbdə, mey şişədə qalmaz”.

Dilkəş təsnifi
Mənim alagöz yarım

Dilkəş təsnifi
Mənim alagöz yarım

Sözləri: Əlibaba Məmmədov

Yollarda qalıbdır gözüm,
Mənim alagöz yarım.
Bəs mən sənsiz necə dözüm,
Mənim alagöz yarım.
Əhdim, ilqarım, vəfalı yarım.
Səni görsəydim bir an, yar,
Edərdim min can qurban, yar.

Əhdimizə ol vəfalı,
Dinlə kamanı, tarı.
Qoy qəlbimiz gülsün barı, 
Mənim alagöz yarım.
Əhdim, ilqarım, vəfalı yarım. 
Sevib birgə sevilək,                              
Bir vursun qoşa ürək.             

3

Mahur təsnifi
Nazənin

Mahur təsnifi
Nazənin 

Sözləri: Aşıq Ələsgər

Səhər-səhər bağda gəzən nazənin, –2
Dəstinlə qönçəni üz, qadan alım. –2
Süsəndən, sünbüldən, lalə, nərgizdən, –2
Siyah tellərinə düz qadan alım. –2

Nəqərat:
Nazlanıb-nazlanıb özünü öymə,
Belə süzgün baxıb qəlbimə dəymə.
Yaralı könlümü gəl sən incitmə,
Qoyma sinəm üstə köz, qadan alım. –2

Aşıq Ələsgərin dərdini bilsən, –2
Ağladıb çeşminin yaşını silsən. –2
Əgər qədəm qoyub bir bizə gəlsən, –2
Yerin var göz üstə, gəl qadan alım. –2

Nəqərat:

Dügah təsnifi
Dağların laləsinə



21

Dügah təsnifi
Dağların laləsinə

Sözləri: Xalq bayatıları

Dağların laləsinə,
Gözlərin qarasına.
Yara könlümü verrəm,
Qorxuram ala, sına.

Yar deməz söz yarına,
Dəyməsin göz yarına.
Sağalar xəstə könül, 
Yetəndə öz yarına.

Nəqərat:
Nə dad vardır məzədə, 
Qismət ola bizə də.
Sənə də qurban ollam, 
Sənə baxan gözə də.

Mən aşiqəm, can sənə,
Qalmışam heyran sənə.
Yüz qurban deyən olsa,
Mən özüm qurban sənə.

Mən aşiq gözlərinə,
Qoy baxım gözlərinə.
Canım canına qurban,
Gözlərim gözlərinə. 

Nəqərat:

Bayatı-Qacar təsnifi
Eşqin oduna qalannam

Bayatı-Qacar təsnifi
Eşqin oduna qalannam

Sözləri: Xalq bayatıları

Eşqin oduna qalannam,
Yar başına dolannam. 
Əgər məndən ayrı gəzsən,
Viran ollam, talannam.

Nəqərat:
Yar gülü telə bağlar,
Kəməri belə bağlar.
Bülbül oxur, gül açır,
Yaşa səni belə bağlar!

Hay salıram oyanmır,
Dərdə-qəmə boyanmır.
Düşmüşük eşqin oduna,
Mən yanıram, o yanmır. 

Nəqərat:

Qatar təsnifi
Mən səni indi də görəndə inan

Qatar təsnifi
Mən səni indi də görəndə inan

Sözləri: Hafiz Baxış

Mən səni indi də görəndə inan, –2
Gözümdə yaş donur bədənimdə qan. –2
Könlümü vermişdim  sənə bir zaman,
Könüldən qiymətli de, nə verərdim?

Nəqərat:
Sənsən eşqinə ilk inandığım,
İllərlə oduna gizli yandığım.
Dünyada hər şeydən əziz sandığım,
Canımı desəydin sənə verərdim.

Sən mənim eşqimi versən də bada, –2
Pərvanətək hələ yanıram oda. -2
Bir ürək vermişdim sənə dünyada,
Biri də olsaydı, yenə verərdim!

Nəqərat:

Şur təsnifi
Bir busədə min ecaz! Tale mənə yar oldu! 

Şur təsnifi
Bir busədə min ecaz! Tale mənə yar oldu! 

Sözləri: Şahin Fazil

Bir busədə min ecaz! Tale mənə yar oldu! –2
Bir güllə bahar olmaz, bir güllə bahar oldu. –2
Yar yar ilə yarlaşdı, əhd etdi qərarlaşdı, –2
Qış fəsli baharlaşdı, bir busə nübar oldu. –2
Sevgi! Yaşasın sevgi! Bir bülbülü gül sevdi, –2
Göz gördü, könül sevdi, qəlb eşqə düçar oldu. –2
Qəm-qüssəni ağlatdım, atdım kədəri atdım,
Xoşbəxtliyə mən çatdım, qəm qaçdı kənar oldu.
Düşdün bu sayaq Şahin, ilkin çağına eşqin,  
Girdin bağına eşqin, bir busə açar oldu.
Bir güllə bahar olmaz, bir güllə bahar oldu. –2

Şur təsnifi
Burdan bir ceyran keçir

Şur təsnifi
Burdan bir ceyran keçir

Sözləri: Əliheydər Qənbər

Burdan bir ceyran keçir,
Keçir nigaran keçir.
Sevgilim gəl görüşə,
Vaxt ötür, dövran keçir.

Nəqərat:
Qaragöz yarım mənim,
Əhdim, ilqarım mənim.
Sənsiz  yaşaya  bilmərəm,
Sənsən baharım mənim.

Gün gələr batar gedər,
Durnalar qatar gedər. 
Vəfalı yara can qurban, 
Bivəfa atar gedər. 

Mən aşiq bir canana.
Bir cana, bir canana,
Hər yetənə can vermə,
Canı ver bir canana.

Nəqərat:
Dağlar başın qar alır,
Rəngim solub-saralır.
Gəl sən alma canımı,
Bir canım var yar alır. 4

Şur təsnifi
Gül fəsli ola, bağçada bir sevgili canan

Şur təsnifi
Gül fəsli ola, bağçada bir sevgili canan

Sözləri: Mir Mehdi Seyidzadə

Gül fəsli ola, bağçada bir sevgili canan, –2
Bir ney çalan olsun, mən olum, bir də qəzəlxan. –2
Ney səsləri ətrafa uçub qəlb ovudanda, –2
Canana deyim: “Badə ver, ey gözlərə qurban!” –2
Əllərdə şəfəq dalğalı gülgün mey olanda, –2
Bir  “Şur” oxuna, vəcdə gələm şur ilə bir an. –2  
Qəm qafiləsi könlümə yol tapmasın, əsla, –2
Kam almalıyam zövq ilə gülmüş mənə dövran. –2
Şənliklə keçir ömrünü, Mir Mehdi, cahanda, –2
Bir dəfə gəlir, dönməyəcək aləmə insan. –2





42

Şur təsnifi
Könül, dostu darda sına

Şur təsnifi
Könül, dostu darda sına

Sözləri: Hafiz Baxış

Könül, dostu darda sına,
Dostam demə hər insana.
Çək dostları imtahana,
Kimdir dostun bil içində.

Nəqərat:
Qəlb qızdırma hər adama,
Can qurban et ər adama.
Açma sirrin şər adama,
Xar olarsan el içində.

Dostlarına sadiq yaşa,
Ömrün olsun bir tamaşa.
Mərdliklə vur ömrü başa,
Şirin-şirin dil içində.

Şur təsnifi
Burda illər boyu izim qalacaq

Şur təsnifi
Burda illər boyu izim qalacaq

 

Sözləri: Əliheydər Qəmbər

Qızılgül kolunda yaşıl yarpağam, –2
Mən odlar yurdunda kiçik çırağam. –2
Bu qoca dünyada beş gün qonağam, -2
Gedərkən bir neçə sözüm qalacaq. –2

Ruhumu oxşamış hər yaşıl çəmən,
Məni salamlamış gümüş yasəmən.
Ürəklə gəzmişəm bu torpaqda mən, –2
Burda illər boyu izim qalacaq. –4

Şur təsnifi
Qurban mən olum

Şur təsnifi
Qurban mən olum

Sözləri: Elli

Yaraşır şümşad boyuna,
Yoluna qurban mən olum.
Aşır dolandır boynuma,
Qoluna qurban mən olum. 

Nəqərat:
Bəs deyilmi bəhanələr,
Aç yaylığı bir yana sər.  
İnciməsin gümüş kəmər,
Belinə qurban mən olum. 
Belinə qurban mən olum. -2
Dilinə qurban mən olum.

Elli deyir yandım közə, 
Yar istərəm burda dözə.
Layla çalır könlümüzə,
Dilinə qurban mən olum.

Nəqərat:

Dəşti təsnifi
Qəmindən qönçətək dil qanə döndü

Dəşti təsnifi
Qəmindən qönçətək dil qanə döndü

Sözləri: Seyid Əzim Şirvani

Qəmindən qönçətək dil qanə döndü,
İşim bülbül kimi əfqanə döndü.
Böylə göz yaşı dəydi vüsali-yarə,
Vüsalim möhnəti-hicranə döndü.
Pərişan tirəbəxt, aşüftəhaləm,
   mən haləm, –2

Gülüm ol zülfi-müşkəfşanə döndü.
Rəqibi-bihəvəs məqsudə yetdi, –2
Dili Seyyid cəfadən qanə döndü. –2
Böylə göz yaşı dəydi vüsali-yarə,
Vüsalim möhnəti-hicranə döndü.

Dəşti təsnifi
Sənin eşqin məni gətirdi dilə



59

Dəşti təsnifi
Sənin eşqin məni gətirdi dilə

Sözləri: Əlibaba Məmmədov

Sənin eşqin məni gətirdi dilə,
Necə aşiq olur bülbüllər gülə.

Həsrət çəkdim,
Səni sevdim,
Könül verdim mən.
Belə bir gözələ,
Eşqimi təzələ,
Şeirə, qəzələ,
Könül verdim,
Şeirə, qəzələ.

Əgər məndən ayrı gəzib dolansan, 
Məni öz eşqinə biganə sansan.

Alışaram,
Od tutaram,
Həm yanaram mən.
Unuda bilmərəm, 
Sənsiz mən gülmərəm. 
Könlümü vermərəm,
Heç kəsə mən,
Könül vermərəm.

2

2

2

2

Zabul-segah təsnifi
Gözəl sənə məlum olsun

Zabul-segah təsnifi
Gözəl sənə məlum olsun

Sözləri: Aşıq Ələsgər

Gözəl sənə məlum olsun,
Alışmışam, yanıram mən.
Ala gözlərin görəndə,
Canımdan usanıram mən.

Nəqərat:
Hansı dağın maralısan?
Heyif, məndən aralısan!
Sən də yardan yaralısan,
Baxışından  qanıram  mən.

Mənim adım Ələsgərdir,
Dərdim  dillərdə  əzbərdir.
Xallarım dürrü-gövhərdir,
Sərrafıyam, tanıram mən.

Nəqərat:

Zabul-segah təsnifi
Baxdın maral kimi

Zabul-segah təsnifi
Baxdın maral kimi

Sözləri: Tofiq Mütəllibov

Baxdın maral kimi,
Dinmədin lal kimi.
Nə tez uçub getdin,
Körpə qartal kimi,
                   ay gözəl? 

Nəqərat:
Süzmə gəl qəmgin,
Baxışla məni.
Küsmüsən ay qız,
Bağışla məni.

Sevənlər arasında söz olar,
Günahkar ya dil, ya da göz olar.
Sevir səni ürək,
İnsafa gəl görək,
                  ay gözəl. 

Aylar tez ötüşür,
Saçıma dən düşür.
Bilmirsən ağ tellər,
Ay qız, nədən düşür,
                      ay gözəl?

Nəqərat:
Sevənlər arasında söz olar,
Günahkar ya dil, ya da göz olar.
Yanır sevən ürək,
İnsafa gəl görək,
  ay gözəl.
Sevir səni ürək,
İnsafa gəl görək,
  ay gözəl.

2

2

2

2

2

2

2

Zabul təsnifi
Etmə dəxi

Zabul təsnifi
Etmə dəxi

Sözləri: Məhəmməd Füzuli

Ey göz, ol nərgisi-xunxarə nigah etmə dəxi, –2
Ruzigarım qəmi-eşq ilə siyah etmə dəxi! –2
Ey gözüm yaşı, bu sərgəştəliyin tərkin qıl, –2
Sərviqamətlərə qəti-səri-rah etmə dəxi! –2

Nəqərat:
Ey Füzuli, meyi məşuqi məzağın tərk et, –2
Özünü asiyi-dərgahi-ilah etmə dəxi! –2

Ey könül, ömrümü verdin yelə aşiqlik ilə, –2
Baxma hər qönçələbü gülruxə, ah etmə dəxi! –2
Baxma, ey can, xətü rüxsarina məhbublərin, –2
Ehtiyat eylə, günah üzrə günah etmə dəxi! –2

Nəqərat:

Şikəsteyi-fars təsnifi
Ey dostum, mənəm-mənəm demə dünyada

Şikəsteyi-fars təsnifi
Ey dostum, mənəm-mənəm demə dünyada

Sözləri: Hafiz Baxış

Ey dostum, mənəm-mənəm demə dünyada, -2
Aqibət günü hərdən sal yada. -2
Elə at oynat ki, yıxılanda da, -2
Sənə rişxənd edib gülən olmaya. -2

Nəqərat:
Yaşa öz ömrünü, vermə heçə sən,
Bu yolu şərəflə gərək keçəsən.
O nə ömürdür ki, bir gün köçəsən
Nə vaxt köçdüyünü bilən olmaya. 4

Çahargah təsnifi
Qalxanda fərəhindən

Çahargah təsnifi
Qalxanda fərəhindən

Sözləri: Hüseyn Arif

Qalxanda fərəhindən, 
Toy, bayram edir insan. 
Enəndə qəm sazını,
Çalıb inlədir insan. –2

Nəqərat:
Gah açıb gülə dönür,
Gah yanıb külə dönür.
Gah sakit gölə dönür,
Bilmirsən nədir insan. –2
Bilmirsən nədir insan.

Dincəlməyir bir an da
Yay dağda, qış aranda.
Həyatı anlayanda,
Həyatdan gedir insan. –2
Həyatdan gedir insan.

Nəqərat:

Çahargah təsnifi
Gözəllər içrə, sən ey mahiparə, bir dənəsən

Çahargah təsnifi
Gözəllər içrə, sən ey mahiparə, bir dənəsən

Sözləri: Əliağa Vahid

Gözəllər içrə, sən ey mahiparə, bir dənəsən, –2
Gözəllərin gözüsən, zülfü qarə bir dənəsən. –2
Gülüzlü nazlı sənəmlər düşər qədəmlərinə, –2
Bu çeşmi məst ilə qılsan işarə, bir dənəsən. –2
Sən olmasan məni hicran qəmi həlak eylər, –2
Şikəstə könlümə aləmdə çarə bir dənəsən. –2
Zəmanə əhlinə məşhursən gözəllikdə, –2
Bu sirr gizli deyil, aşikarə bir dənəsən. –2
Gözəl həyatını, Vahid, fənayə sərf etmə,
Səni zəmanə yetirməz dübarə, bir dənəsən.

Çahargah təsnifi
Guş qıl, ey ki, bilirsən özünü vaqifi-kar

Çahargah təsnifi
Guş qıl, ey ki, bilirsən özünü vaqifi-kar

Sözləri: Seyid Əzim Şirvani

Guş qıl, ey ki, bilirsən özünü vaqifi-kar, –2
Agah ol, gör ki, nədir naleyi-ney, nəğmeyi-tar. –2
Nədir ol xüşk olan çubidə bu naleyi-zar, –2
Ki, sədasından onun qarət olur səbrü-qərar,
Açmasan pərdəni, hər pərdədə var yüz əsrar. 

Qoymaz ol tari müğənni niyə ağuşindən, –2
Düşməz ol xanə bərəndazilərin guşindən.
Huş ilə guş elə hər kimsə gedər huşindən,
Pənbeyi-qəfləti çək sən dəxi can guşindən,
Ta ki, əsrari-nihanə olasan bərxuridar.

Bəstənigar təsnifi
Bülbüllər uçdu bağa

Bəstənigar təsnifi
Bülbüllər uçdu bağa

Sözləri:  Əlibaba Məmmədov

Bülbüllər uçdu bağa,
Qondu  budaq-budağa.
Dünyada bir canım var,
Olsun yara sadağa.

Nəqərat:
Oldu bahar, açdı güllər,
Rəngi soldu, gəlmədi.
Bilməm nə oldu bu gün,
Nazlı yarım gəlmədi.
Buna nə çarə qılım,
Gülüzarım gəlmədi.

Ovçu yatıb marağa,
Zülfün gəlməz darağa.
Axtarıram yarımı,
Düşüb soraq-sorağa.

Nəqərat:

Hisar təsnifi
Sevgilim, el bilir mən əhli-dərdəm

Hisar təsnifi
Sevgilim, el bilir mən əhli-dərdəm

Sözləri: Əliağa Vahid

Sevgilim, el bilir, mən əhli-dərdəm,
Səndən başqasını sevsəm, namərdəm.
Qüssədən ölürəm, neyləyim ki, hər dəm,
Məni qoyub baxır yana gözlərin.
Məni qoyub baxır yana gözlərin.

Nəqərat:
Kipriklərin xəncərdir, qaşların kaman,
Sevdiyin aşiqə verməzsən aman.
Dedilər cəlladsan, etməzdim güman,
Salacaqlar məni qana gözlərin.

Sənin əlindədir hər ixtiyarım,
Zalım öldür məni, qəmdən qurtarım.
Bəs kimə söyləyim, kimə yalvarım?
Gətiribdir məni cana gözlərin.

Nəqərat:
Vahidəm, sevgilim, mən də qanıram,
Fitnəkar gözləri gendən tanıram.
Necə deyim sənə, qəmdən yanıram,
Mənimtək od tutub yana gözlərin.
Gətiribdir məni cana gözlərin.

Müxalif təsnifi
Şəbu-hicran yanar canım

Müxalif təsnifi
Şəbu-hicran yanar canım

Sözləri: Məhəmməd Füzuli

Şəbu-hicran yanar canım, tökər qan çeşmi-giryanım,
Oyadar xəlqi əfğanım, qara bəxtim oyanmazmı?
Güli-rüxsarinə qarşu, gözümdən qanlı axar su,
Həbibim, fəsli güldür bu, axar sular bulanmazmı?
Deyildim mən sənə mail, sən etdin əqlimi zail,
Mənə tən eyləyən qafil, səni görcək utanmazmı?

Bayatı-Şiraz təsnifi
Sən onun eşqilə, məhəbbətilə



97



98

Bayatı-Şiraz təsnifi
Sən onun eşqilə, məhəbbətilə

Sözləri: Mikayıl Müşfiq

Sən onun eşqilə, məhəbbətilə
Vurmadın ömrünü başa, ürəyim!
Sevgi hədəfini nişan alanda,
Dəydimi oxların daşa, ürəyim?

Nəqərat:
Sən canı canandan ayrı tutmadın,
Odur ki, vəfasız deyildir adın.
O, səni unutdu, sən unutmadın,
Yaşa məhəbbətim, yaşa ürəyim!

Sevgi dəryasında ruhum bir ada,
Fırtınam ziyada, dalğam ziyada.
O ellər gözəli düşəndə yada,
Az qalır xəyalım çaşa, ürəyim!

Nəqərat:

Şüştər təsnifi
Məna axtaran kəs nə bəxtəvərdir

Şüştər təsnifi
Məna axtaran kəs nə bəxtəvərdir

Sözləri: Hacı Aqil

Pünhan  aləminin dərinliyində, 
Feyzi İlahinin şirinliyində,
Nuri İlahinin gözəlliyində, -2
Məna axtaran kəs nə bəxtəvərdir. –2

Nəqərat:
Açılan səhərin şəhadətində,
Quran avazının məlahətində,
Aqil bəndələrin bədahətində, 
Məna axtaran kəs nə bəxtəvərdir. –2

Allah rəhmətinin sərinliyində,
Allah qüdrətinin mətinliyində,
Allah hikmətinin qəlizliyində, –2
Məna axtaran kəs nə bəxtəvərdir. –2

Nəqərat:

Şüştər təsnifi
Sevgilim, ləblərin sərməsti olan

Şüştər təsnifi
Sevgilim, ləblərin sərməsti olan

Müəllifi bəlli olmayan bu şeir Əlibaba Məmmədova xanəndə 
Zülfü Adıgözəlov tərəfindən təqdim edilmişdir.

Sevgilim, ləblərin sərməsti olan,
Yəqin ki, saqidən şərab istəməz.
Məşuqun qəlbində mürüvvət olsa,
Aşiqin qəlbini kabab istəməz.

Nəqərat:
Cəhd eylə, aşiqi camala yetir,
Rəqibi kuyindən zavala yetir.
Mən kimi xəstəni vüsala yetir,
Məgər gözəl olan savab istəməz?

Pərişan zülflərin əssin, bad olsun,
Rəqiblər kuyindən varsın, yad olsun.
Götür bərqi üzdən könül, şad olsun,
Günəştək camalın niqab istəməz. 

Nəqərat:

Hümayun təsnifi
Məni candan usandırdı

Hümayun təsnifi
Məni candan usandırdı

Sözləri: Məhəmməd Füzuli

Məni candan usandırdı, cəfadan yar  usanmazmı? –2
Fələklər yandı ahimdən, muradım şəmi yanmazmı?
Qamu bimarinə canan dəvayi-dərd edər ehsan,
Neçün qılmaz mənə dərman, məni bimar sanmazmı?

Qəmim pünhan tutardım mən, dedilər yarə qıl rövşən, –2
Desəm, ol bivəfa bilmən, inanarmı, inanmazmı? –2
Füzuli rindü şeydadır, həmişə xəlqə rüsvadır, –2
Sorun kim, bu nə sevdadır, bu sevdadən usanmazmı? –2

Hümayun təsnifi
Ey məni sevdası salan çöllərə

Hümayun təsnifi
Ey məni sevdası salan çöllərə

Sözləri: Hacı Ələmdar Mahir

Ey məni sevdası salan çöllərə,
Xəstə könül dərdə düçar oldu, gəl.
Fəsli baharda gələrəm söylədin,  -2
Ötdü xəzan fəsli bahar oldu gəl,
Rəhm elə dünya mənə dar oldu gəl.

Nəqərat:
Gəldi o gündən ki, bahar, ağlaram,
Şamü səhər leylü nəhar ağlaram.
Müxtəsəri hər gecə zar ağlaram, –2
Sənsiz işim naləvü zar oldu gəl,
Rəhm elə dünya mənə dar oldu gəl.

Yaxdı oda atəşi-hicran məni,
Vəslinə çox qoyma nigaran məni.
Ayrılığın etdi pərişan məni, –2
Qəmli ürək döndü qubar oldu gəl,
Rəhm elə dünya mənə dar oldu gəl.

Nəqərat:
Hardasan, ey sevgili yarım mənim,
Gəl ki, dağılsın bu qubarım mənim.
Mən də deyim, gəldi nigarım mənim, –2
Özgələri yarına yar oldu gəl,
Rəhm elə dünya mənə dar oldu gəl.

